
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ՀՈՒԼԻՍԻ 19-Ի N 893-Լ ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
 
Ղեկավարվելով «Նորմատիվ իրավական ակտերի մասին» Հայաստանի Հանրապետության օրենքի 34-րդ հոդվածով՝ Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2018 թվականի հուլիսի 19-ի «Հայաստանի Հանրապետությունում ագրոպարենային ոլորտի սարքավորումների ֆինանսական վարձակալության` լիզինգի պետական աջակցության ծրագիրը հաստատելու մասին» N 893-Լ որոշմամբ հաստատված հավելվածի`
1) 38-րդ կետի 4-րդ ենթակետի ա. պարբերությունում «գազանաբուծություն» բառից հետո լրացնել «, խխունջաբուծություն» բառը, իսկ է. պարբերությունում «ինչպես նաև» բառերից հետո լրացնել «ավտոամբարձիչ և» բառերը,
2) 40-րդ կետի 5-րդ ենթակետում «450.0» թիվը փոխարինել «1000.0» թվով,
3) 42-րդ կետի 1-ին ենթակետում «60 օրվանից ավելի» բառերը փոխարինել «մինչև 90 օր» բառերով։
2. Սույն որոշումն ուժի մեջ է մտնում հրապարակմանը հաջորդող օրվանից և տարածվում է 2020 թվականի հուլիսի 1-ից ծագած հարաբերությունների վրա:
 











ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ 
ՀՈՒԼԻՍԻ 19-Ի N 893-Լ ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

Անհրաժեշտությունը - «Հայաստանի Հանրապետության կառավարության 2018 թվականի հուլիսի 19-ի N 893-Լ որոշման մեջ լրացումներ և փոփոխություններ կատարելու մասին ՀՀ կառավարության որոշման նախագծի (այսուհետ՝ նախագիծ) ընդունումը պայմանավորված է Հայաստանի Հանրապետությունում ագրոպարենային ոլորտի սարքավորումների ֆինանսական վարձակալության` լիզինգի պետական աջակցության ծրագրի (այսուհետ՝ Ծրագիր) պայմանները բալավելու և լիզինգով տրամադրվող սարքավորումների շրջանակն ընդլայնելու նպատակով պետական օժանդակություն ցուցաբերելու անհրաժեշտությամբ:
Ընթացիկ իրավիճակը և խնդիրները – 	Ծրագիրը մեկնարկել է 2018 թվականի  հուլիս ամսից, որի հիմնական նպատակն ագրոպարենային ոլորտի տնտեսավարողներին մատչելի պայմաններով, մասնավորապես՝ ֆինանսական վարձակալության մեխանիզմների կիրառմամբ սարքավորումների մատակարարումն է: 
Ծրագրի մեկնարկից հետո ՀՀ կառավարության տարբեր որոշումներով Ծրագրում կատարվել են մի շարք փոփոխություններ և լրացումներ, մասնավորապես՝ ձեռք բերվող սարքավորումների արժեքների հանրագումարի 230.0 մլն դրամ վերին շեմը բարձրացվել է մինչև 450.0 մլն դրամ, իսկ Կորոնավիրուսի տնտեսական հետևանքների չեզոքացման 24-րդ միջոցառման շրջանակներում գյուղատնտեսական հումք վերամշակողների համար՝ մինչև 1.0 մլրդ դրամ։  Ծրագրից օգտվելու հնարավորություն է տրվել նաև գյուղացիական տնտեսություններին, ավելացվել է Ծրագրի ընդգրկման շրջանակը կաթի տեղափոխման իզոթերմիկ ցիստերներով, հիմնական միջոց հաշվառվող հումքի պահման մետաղյա տարողություններով, ինչպես նաև գինեգործության ոլորտում օգտագործվող կաղնեփայտե տարաներով, շարժական և մոդուլային սպանդանոցներով, բացի այդ ձկնաբուծությամբ զբաղվող տնտեսավարողների կողմից ջրային ռեսուրսների այլընտրանքային օգտագործման ապահովման համար ձեռքբերվող սարքավորումների համար անհրաժեշտ 20 տոկոս կանխավճարի 50 տոկոսը, բայց ոչ ավել 6.0 մլն դրամը, ինչպես նաև թիրախային համայնքներում գործարկելու նպատակով շարժական և մոդուլային սպանդանոցների ձեռք բերման համար անհրաժեշտ 20 տոկոս կանխավճարի 75 տոկոսը, բայց ոչ ավել 4.8 մլն դրամը սուբսիդավորվում է։ 
Ծրագիրը բավականին պահանջված է և մեկնարկից սկսած մինչև 2020 թվականի նոյեմբերի 30-ը ֆինանսական կառույցների կողմից հաստատվել է 185 շահառուի լիզինգի տրամադրման 267 հայտ՝ շուրջ 7.7 մլրդ դրամի չափով, որոնց շրջանակներում ձեռք է բերվել շուրջ 685 միավոր սարքավորում, իսկ սուբսիդավորման գումարը կազմել է 237.0 մլն դրամ:
Նախագիծը մշակվել է մի շարք, մասնավորապես՝ սառնարանային, ջերմատնային ու պահեստային տնտեսություններում, թռչնաբուծության և ագրովերամշակող արդյունաբերության ոլորտներում գործող տնտեսավարողների, ինչպես նաև Ծրագրին մասնակից ֆինանսական կառույցների առաջարկությունների հիման վրա։ 
Վերջին շրջանում մեծ հետաքրքրություն է նկատվում խխունջաբուծության ոլորտի նկատմամբ, իսկ ֆինանսական սուղ հնարավորություններով և տրամադրվող վարկային միջոցների բարձր տոկոսադրույքներով պայմանավորված դժվարություններ են առաջանում խխունջաբուծության ոլորտում օգտագործվող, ինչպես նաև բարձրարժեք սարքավորումներ ու հոսքագծեր և ավտոամբարձիչներ ձեռք բերելու հարցում։ Բացի այդ վերջին ամիսներին արձանագրված դրամի արժեզրկումը խնդիրներ է ստեղծել նախկինում կնքված լիզինգի պայմանագրերի շրջանակներում 450.0 մլն դրամին մոտ արժեքով պատվիրված սարքավորումների մասով, որոնք դեռևս չեն հասել Հայաստան, քանի որ դրանք Հայաստան հասնելու և լիզինգ ձևակերպելու օրվա արտարժույթի փոխարժեքով պայմանավորված կարող են գերազանցել Ծրագրով նախատեսված առավելագույն 450.0 մլն դրամի շեմը։  Մյուս կողմից կորոնավիրուսի համաճարակով և պատերազմական իրավիճակի հետևանքներով պայմանավորված ագրոպարենային արտադրանքի իրացման ծավալների կտրուկ նվազման պայմաններում Ծրագրի շահառուների մոտ խնդիրներ են առաջացել լիզինգի սպասարկման հարցում, իսկ եթե ՖԿ-ի հանդեպ առկա են տվյալ լիզինգի մասով լիզինգառուի մեկ տարվա (նախորդ 12 ամիսներ) կտրվածքով հանրագումարային 60 օրվանից ավելի ժամկետանց պարտավորություններ, ապա լիզինգի տոկոսադրույքի սուբսիդավորումը դադարեցվում է։
        Տվյալ բնագավառում իրականացվող քաղաքականությունը – ՀՀ կառավարության 2019 թվականի փետրվարի 8-ի N 65-Ա որոշմամբ հավանություն ստացած Հայաստանի Հանրապետության կառավարության ծրագրով ՀՀ կառավարությունը խնդիր է դրել նոր տեխնոլոգիաների և գիտական հենքի վրա հիմնված մրցունակ և արդյունավետ գյուղատնտեսություն ստեղծելու ճանապարհին աջակցել ագրոպարենային համակարգի սարքավորումների և նոր տեխնոլոգիաների ներդրմանը:
 Կարգավորման նպատակը և բնույթը – Սույն նախագծով առաջարկվում է ՀՀ կառավարության 2018 թվականի հուլիսի 19-ի N 893-Լ որոշմամբ հաստատված Հայաստանի Հանրապետությունում ագրոպարենային ոլորտի սարքավորումների ֆինանսական վարձակալության` լիզինգի պետական աջակցության ծրագրում կատարել համապատասխան լրացումներ և փոփոխություններ, ըստ որոնց. 
- Ծրագրի ընդգրկման շրջանակը լրացվում է խխունջաբուծության ոլորտի սարքավորումներով և ավտոամբարձիչով, 
- Ծրագրի շրջանակներում յուրաքանչյուր լիզինգառուի կողմից ձեռք բերվող սարքավորումների արժեքների հանրագումարի առավելագույն 450.0 մլն դրամի շեմը բարձրացվում է մինչև 1000.0 մլն դրամ,
-  լիզինգի տոկոսադրույքի սուբսիդավորման դադարեցման համար որպես հիմք սահմանված ՖԿ-ի հանդեպ տվյալ լիզինգի մասով լիզինգառուի մեկ տարվա (նախորդ 12 ամիսներ) կտրվածքով հանրագումարային ժամկետանց պարտավորությունների  60 օրվանից ավելի ժամկետը փոխարինվում է մինչև 90 օր ժամկետով։
Բացի այդ առաջարկվում է նաև նախագծի գործողությունը տարածել 2020 թվականի հուլիսի 1-ից ծագած հարաբերություների վրա, որպեսզի նախկինում կնքված լիզինգի պայմանագրերի շրջանակներում 450.0 մլն դրամին մոտ արժեքով պատվիրված սարքավորումները Հայաստան հասնելու և լիզինգ ձևակերպելու օրվա արտարժույթի փոխարժեքով պայմանավորված ապահովվեն Ծրագրով նախատեսված պայմանները, ինչպես նաև մեղմվեն  լիզինգի տոկոսադրույքի սուբսիդավորման դադարեցման ռիսկերը։  
Նախագծի մշակման գործընթացում ներգրավված ինստիտուտները և անձինք – Սույն նախագիծը մշակվել է Էկոնոմիկայի նախարարության կողմից՝ Ծրագրին մասնակից ֆինանսական կառույցների հետ քննարկումների հիման վրա: Նախագծի մշակմանն այլ  ինստիտուտներ և անձինք չեն մասնակցել: 
Ակնկալվող արդյունքը – Սույն որոշման նախագծի ընդունման արդյունքում կավելանան Ծրագրից օգտվող շահառուների և ձեռքբերվող սարքավորումների շրջանակն ու քանակները, կապահովվի Ծրագրի շրջանակներում նախկինում կնքված պայմանագրերի շրջանակներում 450.0 մլն դրամին մոտ արժեքով պատվիրված սարքավորումների լիզինգի տրամադրումը, ինչպես նաև նաև կմեղմվեն լիզինգի տոկոսադրույքի սուբսիդավորման դադարեցման ռիսկերը։



























Տ Ե Ղ Ե Կ Ա Ն Ք
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ 
ՀՈՒԼԻՍԻ 19-Ի N 893-Լ ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ԻՐԱՎԱԿԱՆ ԱԿՏԵՐԻ ԿԱՄ ԴՐԱՆՑ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ 

«Հայաստանի Հանրապետության կառավարության 2018 թվականի հուլիսի 19-ի        N 893-Լ որոշման մեջ լրացումներ և փոփոխություններ կատարելու մասին ՀՀ կառավարության որոշման նախագծի ընդունումն այլ իրավական ակտերում փոփոխություններ և լրացումներ կատարելու անհրաժեշտություն, ինչպես  նաև միջազգային պայմանագրերով ստանձնած պարտավորությունների հետ անհամապատասխանություն չի առաջացնում:  

       «Հայաստանի Հանրապետության կառավարության 2018 թվականի հուլիսի 19-ի        N 893-Լ որոշման մեջ լրացումներ և փոփոխություններ կատարելու մասին ՀՀ կառավարության որոշման նախագծի ընդունումը պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացում կամ նվազեցում չի առաջացնում և Հայաստանի Հանրապետությունում ագրոպարենային ոլորտի սարքավորումների ֆինանսական վարձակալության` լիզինգի պետական աջակցության ծրագիրը առաջարկվող փոփոխված պայմաններով նախատեսվում է իրականացնել 2021-2023 թվականների միջնաժամկետ ծախսային ծրագրով նախատեսված միջոցների հաշվին:

